
MAMLAKATIMIZNING EKSPORT 
IMKONIYATLARI VA MUAMMOLARI
Ansabxon ZAKIROV
Erkin tadqiqotchi

Annotatsiya: Maqolada mamlakatimiz eksport imkoniyatlari va eksport jarayonida yuzaga keladigan muammoli holatlar 
atroflicha bayon qilingan. Mavzuga oid xorijiy va mahalliy ilmiy adabiyotlarida amalga oshirilgan tadqiqotlar tizim-
lashtirilgan va ularga nisbatan mualliflik yondashuvlari ishlab chiqilgan. Tadqiqotlar asosida mamlakatimiz eksport 
imkoniyatlari va eksportdagi muammoli holatlar nazariy jihatdan tizimlashtirilgan.

Kalit soʻzlar: eksport, eksport imkoniyatlari, tashqi bozor, xalqaro talablar, akkreditatsiya jarayonlari, xalqaro normalar, 
jahon savdo tashkiloti.

Abstract: The article describes in detail the export opportunities of our country and the problematic situations that arise 
during the export process. Researches carried out in foreign and local scientific literature on the topic are systematized 
and author's approaches to them have been developed. On the basis of researches, the export possibilities of our 
country and problematic situations in export are theoretically systematized.

Key words: export, export opportunities, foreign market, international requirements, accreditation processes, international 
norms, world trade organization.

Аннотация: В статье подробно описаны экспортные возможности нашей страны и проблемные ситуации, возни-
кающие в процессе экспорта. Систематизированы исследования, проведенные в зарубежной и отечественной 
научной литературе по теме, и разработаны авторские подходы к ним. На основе исследований теоретически 
систематизированы экспортные возможности нашей страны и проблемные ситуации в экспорте.

Ключевые слова: экспорт, экспортные возможности, внешний рынок, международные требования, процессы 
аккредитации, международные нормы, Всемирная торговая организация.

K I R I S H
Mamlakat rivoji iqtisodiyotda yaratilgan qulay muhit va shart-sharoitlarga bevosita bog‘liq. Binobarin, 

mazkur omillar ham mahalliy ishbilarmonlarni qo‘llab-quvvatlaydi, ham tashqaridan kirib keladigan sarmo-
yalarga keng yo‘l ochadi.

O‘zbekiston bugun ana shu yo‘lda dadil odimlamoqda va buning uchun o‘z oldiga aniq maqsadlarni qo‘ygan. 
Jumladan, Yangi O‘zbekistonning 2022–2026-yillarga mo‘ljallangan taraqqiyot strategiyasi  yigirma sakkizinchi 
maqsadida shu davr mobaynida respublikamizning eksport salohiyatini oshirish orqali tashqi bozorlarga sotila-
digan mahsulot va xizmatlar hajmini 30 milliard dollarga yetkazish ko‘zlangan. Bunga eksportchi korxonalarni 
faol qo‘llab-quvvatlash va mavjud imkoniyatlarni to‘liq ishga solgan holda erishiladi. Tashqi bozor va xalqaro 
talablarga javob beradigan standartlar joriy etilib, iqtisodiyot tarmoqlariga mashhur brendlar jalb qilinadi. Ularga 
ko‘rsatilayotgan tashkiliy va moliyaviy yordam berish tizimi takomillashtiriladi. 

M A V Z U G A  O I D  A D A B I Y O T L A R  T A H L I L I
Bugungi kunda mamlakatimiz eksport imkoniyatlarini oshirishga doir masalalar iqtisodiyotga oid adabi-

yotlarda yetarli darajada yoritilgan bo‘lsa-da, mamlakatlararo tovar almashinuvini rivojlantiruvchi, mamlakat 
iqtisodiyotini taraqqiyot darajasini belgilab beruvchi eksportni qo‘llab-quvvatlash omili sifatidagi nisbatan kam 
o‘rganilgan. Yetakchi xorijiy olimlardan Francois, Joseph F, T. Yasui, Sorkin S.L., G.Tygyskina A.Savelev,  
T.Bernxard, Yu.M. Rostovskiy, L.X.Delonkl va boshqalar o‘z ishlarida mazkur masalaga qisman to‘xtalib 
o‘tishgan.  

Respublikamiz olimlaridan A. Abdullayev, S.V. Vohidov, A.K. Ibragimov, O. Bobojonov, N. Jo‘rayev,  
M. To‘laxo‘jayeva, H.R. Sobirov, S.Soatov, G‘.Ibragimov, U.Yakubov va B. Xoshimovlarni ham mazkur sohaga 
doir ilmiy izlanishlarini alohida ta’kidlash joiz. Biroq, bugungi raqobatdosh iqtisodiyotni shakllantirish sharoitida 
mamlakatimiz eksport imkoniyatlari va muammolariga doir olib borayotgan ishlarining nazariy masalalari ilmiy 
adabiyotlarda o‘z ifodasini yetarli darajada topa olmayapdi. Bundan ko‘rinadiki, bugungi kunda mamlakatimiz 
eksport imkoniyatlari va muammoli jixatlarini atroflicha o‘rganish davr talabi hisoblanadi.

T A H L I L  V A  N A T I J A L A R
Eksport tarkibida tayyor va yarim tayyor mahsulotlar hajmi 3,3 baravar ko‘paytirilib, Yevropa davlatlariga 

GSP+ tizimi doirasida eksport ko‘lami kengaytiriladi. Mahalliy korxonalar tomonidan ishlab chiqarilgan mahsu-
lotlarni xorijiy davlatlarga chiqarishga ko‘maklashish tizimini takomillashtirish hisobiga eksportchi korxonalar 
soni hozirgi 6 ming 500 tadan 15 mingtaga, tovarlar eksport geografiyasi esa 115 tadan 150 taga kengaytiriladi. 
Xususiy sektorning eksportdagi ulushi esa 60 foizga yetkaziladi.

Strategiya doirasida joriy yilda qilinishi lozim bo‘lgan ishlar ham talaygina. Ular O‘zbekiston Respublikasi 
Prezidentining 28.02.2023-yildagi “2022–2026-yillarga mo‘ljallangan Yangi O‘zbekistonning taraqqiyot strate-
giyasini “Insonga e’tibor va sifatli ta’lim yili”da amalga oshirishga oid davlat dasturi to‘g‘risida”gi PF-27-son 
Farmoni1 asosida qabul qilingan Davlat dasturida o‘z aksini topgan.

O‘zbekiston Respublikasi Prezidenti Shavkat Mirziyoyev  mamlakatimiz tadbirkorlari bilan ochiq muloqot 
shaklida o‘tkazilgan uchrashuvdagi nutqida “...“Yangi O‘zbekiston – raqobatbardosh mahsulotlar yurti” dasturi 
o‘z samarasini bermoqda. Bir yilning o‘zida 2 mingga yaqin tadbirkorlar ilk bor tashqi bozorlarga chiqdi.

Kelgusi yilda ham eksport qiluvchilarga transport va boshqa xarajatlarini kompensatsiya qilish davom 
ettiriladi.

Yevropa bozorlariga tekstil, elektr texnikasi, charm-poyabzal va boshqa tayyor mahsulotlar eksportini 
kamida 2 barobar oshiramiz. Mahsulotlar eksporti bo‘yicha hozirgi 9 ta bosqichdan iborat bojxona rasmiylashti-
ruvi 3 barobar qisqaradi.

Jahon savdo tashkilotiga a’zo bo‘lish bo‘yicha asosiy muzokaralarni yakunlab, ichki qonunchilikni moslash-
tirish, yangi standartlarni joriy etish ishlarini jadallashtiramiz.

Umuman, 2023 yilda eksport hajmi tariximizda ilk bor 23 milliard dollardan ortadi”2 deya ta’kidlagan edi.
Darhaqiqat, bugun dunyo mamlakatlari xalqaro standartlarga katta e’tibor qaratmoqda. Sababi, xalqaro 

standart bilan ishlanmasa hech bir davlat o‘z chegarasidan chiqa olmaydi. Bu mamlakatga valyuta kirmaydi, 
iqtisodiyot rivojlanmaydi, degani. Vaholanki, O‘zbekistonning eksport salohiyati juda yuqori. Shuning uchun 
mamlakatimizda tashqi bozorga chiqish islohotlarning  eng ustuvor yo‘nalishlaridan biriga aylanmoqda. Bu 
masala davlatimiz rahbarining doimiy e’tiborida. 

Mahsulot, jarayon, xizmat ko‘rsatish masalalarida iste’molchilar va davlat huquqlarini himoya qilish, mah-
sulot sifati va raqobatbardoshligini oshirish, savdoda texnik to‘siqlarni bartaraf etish respublika iqtisodiyoti 
rivojining ustuvor vazifalari hisoblanadi. Rivojlangan davlatlar tajribasi yuqoridagi ustuvor vazifalarni amalga 
oshirishda akkreditatsiya tizimini halqaro talablarga moslashtirish mexanizmidan foydalanish yuqori samara 
berganligini ko‘rsatmoqda. 

Milliy muvofiqlikni baholash tizimining xalqaro doirada tan olinishini ta’minlash uchun mintaqaviy Osiyo-
Tinch okeani akkreditatsiya hamkorligiga (APAC), Laboratoriyalar akkreditatsiyasi bo‘yicha xalqaro hamkorlik 
(ILAC), Xalqaro akkreditatsiya forumi (IAF) tashkilotlariga “teng huquqli” a’zo bo‘lish yuzasidan oxirgi uch yilda 
bosqima-bosqich ishlar olib borilgani diqqatga sazovor. 

Akkreditatsiya organi faoliyati xalqaro ILAC va IAF tashkilotlari talablari asosida tashkil etildi, faoliyatni tar-
tibga soluvchi Prezidentimizning 3 ta va Vazirlar Mahkamasining 2 ta qarori qabul qilindi, 73 ta akkreditatsiyaga 
oid ichki hujjatlar to‘lami ishlab chiqildi.

Natijada o‘tgan yilning sentyabr oyida Milliy akkreditatsiya tizimi xalqaro doirada baholashdan o‘tkazilib, 
Akkreditatsiya natijalarini o‘zaro tan olish to‘g‘risidagi ko‘p tomonlama Bitimlarga (ILAC MRA, IAF MLA) qo‘shildi.

Ushbu vazifalar ijrosini samarali ta’minlash, muvofiqlikni baholash organlarini akkreditatsiyadan o‘tkazish 
faoliyatini xalqaro standartlar asosida tashkil etish hamda akkreditatsiya natijalari xalqaro darajada tan olini-
shiga erishish uchun esa yaqinda yangi “Muvofiqlikni baholash organlarini akkreditatsiya qilish to‘g‘risida”gi 
qonun qabul qilindi.  

Qonundan ko‘zlangan asosiy maqsad muvofiqlikni baholash organlarini akkreditatsiya qilish sohasidagi 
munosabatlarni, halqaro standartlardan kelib chiqqan holda tartibga solish, muvofiqlikni baholash faoliyatini 
amalga oshirishning majburiy yoki ixtiyoriy xususiyatidan qat’i nazar, muvofiqlikni baholash organlarini akkre-
ditatsiya qilishning asosiy yo‘nalishlari va talablarini belgilab berishdir.

Shuningdek, manfaatdor tomonlarning akkreditatsiya qilingan subyektlar faoliyatiga bo‘lgan ishonchini 
oshirish, O‘zbekiston Respublikasi Milliy akkreditatsiya tizimini halqaro standartlar asosida faoliyat yuritishini 
ta’minlash, respublikamizda faoliyat yuritayotgan hamda akkreditatsiyadan o‘tgan muvofiqlikni baholash organ-
lari tomonidan amalga oshirilgan ishlar natijalari (muvofiqlik sertifikatlari, sinov va kalibrlash bayonnomalari) 
xorijiy davlatlarda tan olinishiga zamin yaratishdan iborat.

Bular esa, o‘z navbatida, mahalliy mahsulotlarni eksport qilishda yuzaga kelishi mumkin bo‘lgan texnik 
to‘siqlarni bartaraf etgan holda, respublika eksport salohiyatini oshirish hamda mahalliy ishlab chiqaruvchilarning 
jahon bozorida o‘z o‘rnini topishiga imkoniyat yaratadi.

1 https://lex.uz/docs/6396146
2 president.uz›uz/lists/view/6561

Qonunning xalqaro darajada akkreditatsiya jarayonlariga va akkreditatsiya organiga qo‘yiladigan talablarni 
belgilovchi ISO/IEC 17011 xalqaro standarti talablariga to‘liq mos ravishda tayyorlangani Milliy akkreditatsiya 
tizimi xalqaro talablarga muvofiqlashtirilishi, akkreditatsiya organi esa ILAC va IAF faoliyatida to‘la huquqli a’zo 
sifatida doimiy ishtirokini ta’minlaydi. 

Qonun Jahon savdo tashkilotining savdodagi texnik to‘siqlar kelishuvi (TBT VTO 5, 6 9-moddalar),  
Yevroosiyo iqtisodiy ittifoqi to‘g‘risidagi shartnomasi (54-modda) talablaridan kelib chiqib, Serbiya, AQSH, 
Kanada, Koreya, Yevropa Ittifoqi va MDH davlatlari tajribalari asosida ishlab chiqilgan.

X U L O S A  V A  T A K L I F L A R
Xulosa qilib aytganda, qonun sinov laboratoriyalari va sertifikatlashtirish idoralarini xalqaro standartlar 

bo‘yicha akkreditatsiyalash va Milliy akkreditatsiya tizimini xalqaro darajaga olib chiqish bugunning muhim vazi-
fasi hisoblanadi. Xalqaro standartlarni qo‘llash natijasida laboratoriyalar xolisligi va betarafligini ta’minlash bilan 
birga, sinov natijalarini xalqaro maydonda tan olinishiga erishiladi.

Buning natijasida, qonunlar orqali xalqaro normalarni O‘zbekistonda joriy qilinishi orqali Jahon savdo tash-
kilotiga a’zo bo‘lish jarayonlarini jadallashtiradi. Eksportchi korxonalar mahsulotlarini xorijda takroriy sinovlardan 
o‘tkazishning oldi olinadi.

Ushbu holatlar qonun bilan Milliy sifat infratuzilmasi takomillashishi, O‘zbekistondagi akkreditatsiya idora-
sining Xalqaro akkreditatsiya tashkilotlariga to‘laqonli ishtirok etishiga xizmat qiladi. Demak, bizning stan-
dart belgimizni dunyo tan olib, milliy ishlab chiqaruvchilarimizga katta qulaylik yaratiladi. Jahon bozorida  
“O‘zbekistonda ishlab chiqarilgan” yorlig‘i ostidagi mahsulotlarni yangi bozorlarga savdodagi texnik to‘siqlarsiz 
chiqishi imkonini beradi. 

